
SOLIQ QARZDORLIGINI UNDIRISH 
TIZIMINI TAKOMILLASHTIRISHDA XALQARO 
TAJRIBA VA O‘ZBEKISTON AMALIYOTI
Hakimov Ulugʻbek Furqat o‘g‘li
Toshkent Kimyo xalqaro universiteti mustaqil izlanuvchisi.

Annotatsiya. Mazkur maqolada soliq qarzdorligini undirish tizimini takomillashtirishning dolzarb masalalari hamda 
ushbu yo‘nalishda rivojlangan davlatlar tajribasi tahlil qilingan. Tadqiqot davomida AQSh, Buyuk Britaniya, Estoniya, Janubiy 
Koreya va Avstraliya davlatlarida soliq qarzdorligini boshqarish va undirishda qo‘llanilayotgan zamonaviy mexanizmlar qiyosiy 
tahlil qilinib, ularning o‘ziga xos jihatlari yoritilgan. Shuningdek, O‘zbekistonda soliq qarzdorligini undirishning amaldagi 
tizimi baholanib, xalqaro tajribani milliy amaliyotga tatbiq etish imkoniyatlari aniqlangan. Tadqiqotda qiyosiy tahlil, tizimli 
yondashuv, ilmiy umumlashtirish va mantiqiy tahlil usullaridan foydalanilgan. Tadqiqot natijalariga ko‘ra, soliq qarzdorligini 
boshqarishda profilaktik yondashuvlarni kengaytirish, xavfga asoslangan monitoring tizimini takomillashtirish, sun’iy intellekt 
va katta hajmdagi ma’lumotlarni tahlil qilish texnologiyalarini joriy etish, shuningdek, qarzdor soliq to‘lovchilarga nisbatan 
differensial yondashuvni qo‘llash soliq ma’muriyatchiligi samaradorligini oshirishga xizmat qilishi asoslab berilgan. Maqolada 
ilgari surilgan taklif va tavsiyalar soliq qarzdorligini qisqartirish, davlat budjeti daromadlari barqarorligini ta’minlash hamda 
O‘zbekistonda soliq ma’muriyatchiligini yanada takomillashtirishga xizmat qiladi.

Kalit so‘zlar: soliq tizimi, soliq to‘lovchi, soliq qarzdorligi, soliq ma’muriyatchiligi, xalqaro tajriba, davlat, daromad, 
budjet.

Аннотация. В данной статье рассмотрены актуальные вопросы совершенствования системы взыскания 
налоговой задолженности, а также проанализирован опыт развитых стран в данной сфере. В ходе исследования 
проведен сравнительный анализ современных механизмов управления и взыскания налоговой задолженности, 
применяемых в США, Великобритании, Эстонии, Южной Корее и Австралии, а также раскрыты их специфические 
особенности. Кроме того, дана оценка действующей системы взыскания налоговой задолженности в Узбекистане и 
определены возможности адаптации международного опыта к национальной практике. В исследовании использованы 
методы сравнительного анализа, системного подхода, научного обобщения и логического анализа. По результатам 
исследования обосновано, что расширение профилактических подходов к управлению налоговой задолженностью, 
совершенствование системы риск-ориентированного мониторинга, внедрение технологий искусственного 
интеллекта и анализа больших данных, а также применение дифференцированного подхода к налогоплательщикам-
должникам будут способствовать повышению эффективности налогового администрирования. Предложенные в 
статье рекомендации направлены на сокращение налоговой задолженности, обеспечение устойчивости доходов 
государственного бюджета и дальнейшее совершенствование налогового администрирования в Узбекистане.

Ключевые слова: налоговая система, налогоплательщик, налоговая задолженность, налоговое 
администрирование, международный опыт, государство, доход, бюджет.

Abstract. This article examines the current challenges of improving the tax debt collection system and analyzes the 
experience of developed countries in this field. The study provides a comparative analysis of modern tax debt management 
and collection mechanisms applied in the United States, the United Kingdom, Estonia, South Korea, and Australia, highlighting 
their distinctive features. In addition, the current tax debt collection system in Uzbekistan is evaluated, and the possibilities 
of adapting international best practices to the national context are identified. The research employs comparative analysis, 
a systems approach, scientific generalization, and logical analysis. The findings demonstrate that expanding preventive 
approaches to tax debt management, improving risk-based monitoring systems, introducing artificial intelligence and big 
data analytics technologies, and applying a differentiated approach to delinquent taxpayers can significantly enhance the 
effectiveness of tax administration. The recommendations proposed in the article are aimed at reducing tax debt, ensuring 
the stability of state budget revenues, and further improving tax administration in Uzbekistan.

Keywords: tax system, taxpayer, tax debt, tax administration, international experience, government, revenue, state 
budget.

K I R I S H
Bozor iqtisodiyoti sharoitida davlat budjeti daromadlarining barqarorligini ta’minlash, mamlakatning ijtimoiy-

iqtisodiy rivojlanish dasturlarini moliyalashtirish hamda fiskal siyosatning samaradorligini oshirishda soliqlar 
muhim o‘rin tutadi. Soliqlar davlatning asosiy moliyaviy resursi sifatida budjet daromadlarining asosiy qismini 
shakllantiradi. Shu bois soliqlarning o‘z vaqtida va to‘liq undirilishi, soliq majburiyatlarining ixtiyoriy ravishda 
bajarilishi hamda soliq qarzdorligining oldini olish davlat moliya tizimining barqaror faoliyat ko‘rsatishida muhim 
omillardan biri hisoblanadi.

O‘zbekiston Respublikasida davlat moliyasining barqarorligini ta’minlash va budjet daromadlari bazasini 
mustahkamlash maqsadida soliq tizimini isloh qilish hamda soliq ma’muriyatchiligini takomillashtirish davlat 
siyosatining ustuvor yo‘nalishlaridan biri sifatida belgilangan. Xususan, Prezidentimiz Shavkat Mirziyoyev 
2025-yilgi davlat budjeti ijrosiga bag‘ishlangan yig‘ilishda budjet daromadlarini to‘liq shakllantirish, soliq 
ma’muriyatchiligini yanada takomillashtirish hamda zamonaviy boshqaruv mexanizmlarini keng joriy etish 
iqtisodiy barqarorlikning muhim omili ekanligini alohida ta’kidlagan [1]. Biroq, mazkur islohotlarga qaramay, 
ayrim soliq to‘lovchilarda soliq majburiyatlarining o‘z vaqtida bajarilmasligi natijasida soliq qarzdorligi yuzaga 
kelmoqda. Bu esa davlat budjeti daromadlarining o‘z vaqtida shakllanishiga, xo‘jalik yurituvchi subyektlarning 
moliyaviy barqarorligiga hamda iqtisodiy munosabatlarning shaffofligiga salbiy ta’sir ko‘rsatishi mumkin.

Soliq qarzdorligi nafaqat budjetga tushumlarning kechikishiga sabab bo‘ladi, balki soliq intizomining 
pasayishi, insofsiz raqobat muhitining shakllanishi hamda soliq ma’muriyatchiligi xarajatlarining ortishiga ham 
olib keladi. Shu sababli soliq qarzdorligini samarali boshqarish, uning kelib chiqish sabablarini chuqur tahlil 
qilish, qarzdorlikning oldini olish va undirish mexanizmlarini takomillashtirish bugungi kunda dolzarb ilmiy-
amaliy masalalardan biri hisoblanadi.

Jahon amaliyotida soliq qarzdorligini boshqarishda profilaktik choralar, xavfga asoslangan monitoring, 
raqamli tahlil vositalari, soliq to‘lovchilar bilan samarali kommunikatsiya hamda qarzdorlikni restrukturizatsiya 
qilish mexanizmlaridan keng foydalanilmoqda. Bunday yondashuvlar majburiy undirish choralarini qo‘llashdan 
ko‘ra, soliq majburiyatlarining ixtiyoriy bajarilishini rag‘batlantirish orqali yuqori natijalarga erishish imkonini 
bermoqda. Mazkur tajribalarni milliy soliq tizimi sharoitiga moslashtirish soliq qarzdorligini qisqartirish va budjet 
daromadlarining barqarorligini ta’minlashda muhim ahamiyat kasb etadi.

Shu nuqtayi nazardan, soliq qarzdorligining iqtisodiy va huquqiy mohiyatini tadqiq etish, uning yuzaga 
kelishiga ta’sir etuvchi omillarni aniqlash, amaldagi undirish mexanizmlarining samaradorligini baholash hamda 
xorijiy tajriba asosida ularni takomillashtirish bo‘yicha ilmiy asoslangan taklif va tavsiyalar ishlab chiqish bugungi 
kunning dolzarb vazifalaridan biri hisoblanadi.

M A V Z U G A  O I D  A D A B I Y O T L A R  S H A R H I
Soliq ma’muriyatchiligini takomillashtirish, soliqlar va yig‘imlar bo‘yicha qarzdorlikni qisqartirish hamda soliq 

qarzdorligini samarali boshqarish masalalari xorijiy va mahalliy olimlar tomonidan keng tadqiq etilgan. Mavjud 
ilmiy izlanishlarda soliq qarzdorligining iqtisodiy mohiyati, uning yuzaga kelish sabablari, undirish mexanizmlari 
hamda mazkur jarayonni takomillashtirishning nazariy va amaliy jihatlariga alohida e’tibor qaratilgan.

Xorijiy olimlar tomonidan olib borilgan tadqiqotlarda, avvalo, soliq qarzdorligining huquqiy tabiati va uni 
undirishning o‘ziga xos xususiyatlari yoritilgan. Jumladan, V. Moroz soliq va soliq qarzi tushunchalarini o‘zaro 
farqlash zarurligini asoslab, undirish obyekti bevosita soliq emas, balki soliq qarzi, penya hamda moliyaviy 
sanksiyalar ekanligini ta’kidlaydi. Muallifning fikricha, ushbu tushunchalarning qonunchilik va huquqiy ongda 
aniq chegaralanishi soliq majburiyatlarini ixtiyoriy bajarish darajasini oshirishga hamda soliq to‘lovchilarning 
davlat oldidagi mas’uliyatini kuchaytirishga xizmat qiladi [2].

Soliq qarzdorligini kamaytirishning iqtisodiy omillari M. Brostek tadqiqotlarida keng yoritilgan. Olim soliq 
qarzdorligini samarali boshqarish, eng avvalo, uning yuzaga kelishining oldini olishga qaratilishi lozimligini qayd 
etadi. Xususan, soliq yukining maqbullashtirilishi soliq qarzdorligi hajmining kamayishiga ijobiy ta’sir ko‘rsatishi, 
qarzdorlikni undirish bo‘yicha ishlab chiqilgan strategiyalar esa faqat belgilangan muddatlarda va tizimli ravishda 
qo‘llanilgandagina yuqori samara berishini asoslaydi [3].

S. N. Alixin va D. A. Levachevalarning ilmiy qarashlarida soliq qarzdorligini undirish mexanizmlarini 
takomillashtirish masalasiga alohida e’tibor qaratilgan. Ularning fikricha, soliq qarzdorligini undirishda barcha 
xo‘jalik yurituvchi subyektlarga nisbatan bir xil yondashuvni qo‘llash yetarli samara bermaydi. Aksincha, 
qarzdor korxonaning moliyaviy holati, to‘lov qobiliyati hamda iqtisodiy faoliyatining xususiyatlaridan kelib chiqib 
differensial yondashuvni qo‘llash undirish samaradorligini oshirish imkonini beradi [4].

I. G. Vinoxodova esa soliq qarzdorligini majburiy undirish mexanizmlarini takomillashtirish masalasini tadqiq 
etib, qarzdorlikni qoplashda mol-mulkni xatlash va undan samarali foydalanish amaliyoti budjet tushumlarini 
ta’minlashning muhim vositalaridan biri ekanligini ta’kidlaydi [5].

Mahalliy olimlar tomonidan olib borilgan ilmiy izlanishlarda esa soliq qarzdorligining yuzaga kelish omillari 
va ularni bartaraf etish masalalari asosiy tadqiqot yo‘nalishlaridan biri hisoblanadi. Xususan, A. Tangriqulov 
va Sh. Toshmatov soliq qarzdorligining vujudga kelishini xo‘jalik yurituvchi subyektlar o‘rtasidagi to‘lov 
intizomining buzilishi, debitor va kreditor qarzdorliklarning ortishi, moliyaviy rejalashtirishdagi kamchiliklar 
hamda bozor talabining o‘zgarishi bilan izohlaydilar. Shuningdek, mahsulot va xizmatlar sifatining bozor 
talablariga mos kelmasligi ham soliq qarzdorligining shakllanishiga ta’sir etuvchi muhim omillardan biri 
sifatida e’tirof etiladi [6].

I. Niyazmetov soliq qarzdorligi muammosini soliq yukining tarmoqlar kesimidagi notekis taqsimlanishi bilan 
bog‘laydi. Muallifning fikricha, qo‘shilgan qiymat solig‘i va mulkiy soliqlarning asosiy yukining sanoat korxonalari 
zimmasiga to‘g‘ri kelishi ushbu korxonalarning moliyaviy barqarorligiga salbiy ta’sir ko‘rsatib, soliq qarzdorligining 
ortishiga sabab bo‘lmoqda. Shu bois soliq yukini maqbullashtirish soliq qarzdorligini kamaytirishning muhim 
omillaridan biri hisoblanadi [7].

A. Jo‘rayevning ilmiy tadqiqotlarida davlat budjeti daromadlarini shakllantirish jarayonida to‘lov intizomi 
hamda budjet oldidagi boqimanda qarzdorlikning shakllanishiga ta’sir etuvchi omillar kompleks tahlil 
qilingan. Mazkur tadqiqot mamlakatimizda budjet daromadlarini barqaror shakllantirishda soliq qarzdorligini 
kamaytirishning muhim ilmiy-amaliy ahamiyatga ega ekanligini ko‘rsatadi [8].

Tahlil qilingan ilmiy manbalar shuni ko‘rsatadiki, mavjud tadqiqotlarda asosan soliq qarzdorligining nazariy 
asoslari, yuzaga kelish sabablari va undirish mexanizmlarining alohida jihatlari o‘rganilgan. Biroq rivojlangan 
davlatlarda qo‘llanilayotgan zamonaviy undirish mexanizmlarini qiyosiy tahlil qilish hamda ularni O‘zbekiston 
soliq ma’muriyatchiligi amaliyotiga moslashtirish masalalari yetarli darajada tadqiq etilmagan.

T A D Q I Q O T  M E T O D O L O G I YA S I
Tadqiqotni amalga oshirishda ilmiy mushohada, statistik kuzatish, statistik grafiklardan foydalanilgan 

holda qiyosiy tahlil, ma’lumotlarni guruhlash, abstrakt-mantiqiy fikrlash, induksiya va deduksiya usullaridan 
foydalanildi. Ushbu tadqiqot usullari soliq ma’muriyatchiligini, xususan, soliq nazorati tadbirlarini tashkil etish 
va o‘tkazish samaradorligini takomillashtirish bo‘yicha xulosa va takliflarni shakllantirishga xizmat qiladi.

T A H L I L  V A  N A T I J A L A R
Soliq qarzdorligi davlat budjeti daromadlarining o‘z vaqtida shakllanishiga salbiy ta’sir ko‘rsatuvchi omillardan 

biri hisoblanadi. Soliq qarzdorligining ortib borishi davlatning ijtimoiy va iqtisodiy dasturlarni moliyalashtirish 
imkoniyatlarini cheklashi bilan birga, xo‘jalik yurituvchi subyektlar o‘rtasida sog‘lom raqobat muhitining 
buzilishiga ham olib keladi. Shu sababli rivojlangan davlatlarda soliq qarzdorligini majburiy undirishdan ko‘ra, 
uning yuzaga kelishining oldini olish va soliq majburiyatlarining ixtiyoriy bajarilishini rag‘batlantirishga ustuvor 
ahamiyat qaratilmoqda.

1-jadval
Soliq qarzdorligini undirishning xalqaro tajribasi va O‘zbekiston amaliyotining qiyosiy tahlili [9]

Mamlakat Asosiy yondashuv Afzalligi O‘zbekistonda qo‘llash 
imkoniyati

AQSh Qarzdorlikni bo‘lib to‘lash, individual 
yondashuv Ixtiyoriy to‘lovlar oshadi Yuqori

Buyuk Britaniya Risk tahlili, AI, segmentatsiya Qarzdorlik oldindan aniqlanadi Yuqori

Estoniya To‘liq elektron soliq tizimi Qarzdorlik kamayadi Yuqori

Janubiy Koreya Big Data va sun’iy intellekt Samaradorlik oshadi O‘rta

Avstraliya
Erta ogohlantirish, to‘lovni kechiktirish 
(deferral), restrukturizatsiya va soliq 

to‘lovchi bilan individual ishlash

Biznes faoliyatini saqlagan holda 
qarzdorlikni kamaytiradi Yuqori

Yuqoridagi 1-jadval ma’lumotlari shuni ko‘rsatadiki, rivojlangan davlatlar soliq qarzdorligini undirishda 
majburiy undirish choralaridan ko‘ra profilaktik boshqaruv mexanizmlariga ustuvor ahamiyat qaratmoqda. 

OECD ekspertlarining fikriga ko‘ra, soliq qarzdorligini samarali boshqarishning asosiy tamoyili qarzdorlik yuzaga 
kelganidan keyin uni undirish emas, balki uning vujudga kelishining oldini olishdan iborat. Shu maqsadda 
ko‘plab davlatlarda soliq to‘lovchilarning xatti-harakatlarini oldindan prognoz qilish, xavf darajasini baholash 
hamda differensial yondashuvni qo‘llash amaliyoti keng rivojlangan.

AQSh tajribasida soliq qarzdorligini undirish jarayoni bosqichma-bosqich amalga oshiriladi. Dastlab soliq 
to‘lovchiga elektron ogohlantirish yuboriladi, keyinchalik qarzni bo‘lib-bo‘lib to‘lash yoki restrukturizatsiya qilish 
imkoniyati yaratiladi. Faqat ushbu choralar samara bermagan taqdirdagina majburiy undirish mexanizmlari 
qo‘llaniladi. Mazkur yondashuv davlat va soliq to‘lovchi o‘rtasidagi hamkorlikni kuchaytirish hamda ixtiyoriy 
to‘lovlar ulushini oshirishga xizmat qilmoqda.

Buyuk Britaniyada esa qarzdorlikni boshqarish HMRC tomonidan zamonaviy axborot texnologiyalari asosida 
tashkil etilgan. Soliq to‘lovchilar to‘lov tarixi, moliyaviy holati va tavakkalchilik darajasiga qarab segmentlarga 
ajratiladi. Natijada har bir guruhga mos undirish strategiyasi qo‘llanilib, ma’muriy xarajatlar qisqarishi bilan bir 
qatorda undirish samaradorligi ham oshmoqda.

Estoniya tajribasi esa soliq ma’muriyatchiligini to‘liq raqamlashtirishning amaliy samaradorligini namoyon 
etmoqda. Soliq majburiyatlari, qarzdorlik va to‘lovlar yagona elektron platforma orqali real vaqt rejimida nazorat 
qilinadi. Bu esa soliq qarzdorligi yuzaga kelishining dastlabki bosqichidayoq tezkor choralar ko‘rish imkonini 
yaratadi.

Janubiy Koreya soliq qarzdorligini boshqarishda raqamli texnologiyalarni keng joriy etgan davlatlardan 
biri hisoblanadi. Mamlakat soliq ma’muriyati katta hajmdagi ma’lumotlarni (Big Data) tahlil qilish hamda sun’iy 
intellekt texnologiyalaridan foydalanish orqali soliq to‘lovchilarning xatti-harakatlarini prognozlaydi va qarzdorlik 
yuzaga kelish ehtimoli yuqori bo‘lgan subyektlarni oldindan aniqlaydi. Shu asosda ularga profilaktik tushuntirish 
ishlari olib boriladi hamda elektron ogohlantirishlar yuboriladi. Bunday yondashuv soliq qarzdorligining ortib 
ketishining oldini olish, ma’muriy xarajatlarni kamaytirish va soliq tushumlarining barqarorligini ta’minlashda 
muhim ahamiyat kasb etmoqda.

Avstraliya tajribasida esa soliq qarzdorligini undirishda soliq to‘lovchining moliyaviy ahvolini hisobga 
oluvchi moslashuvchan yondashuv qo‘llaniladi. Xususan, iqtisodiy qiyinchilikka duch kelgan, biroq faoliyatini 
davom ettirayotgan tadbirkorlik subyektlariga qarzdorlikni bo‘lib-bo‘lib to‘lash, to‘lov muddatini kechiktirish yoki 
individual to‘lov rejalarini tuzish imkoniyati yaratiladi. Shu bilan birga, qarzdorlik yuzaga kelishi bilan avtomatik 
ogohlantirish tizimlari ishga tushiriladi va soliq to‘lovchi bilan faol muloqot olib boriladi. Mazkur amaliyot 
tadbirkorlik subyektlarining moliyaviy barqarorligini saqlab qolish bilan birga, davlat budjetiga tushumlarning 
uzluksizligini ta’minlashga xizmat qiladi.

O‘zbekistonda ham so‘nggi yillarda soliq ma’muriyatchiligini raqamlashtirish, elektron xizmatlar ko‘lamini 
kengaytirish va xavf tahliliga asoslangan soliq nazoratini joriy etish bo‘yicha sezilarli ishlar amalga oshirilmoqda. 
Biroq tahlillar shuni ko‘rsatadiki, qarzdor soliq to‘lovchilarni risk darajasiga ko‘ra segmentatsiya qilish, 
sun’iy intellekt asosida qarzdorlikni prognozlash, avtomatik ogohlantirish tizimlarini yanada takomillashtirish 
hamda qarzdorlikni restrukturizatsiya qilish mexanizmlarini keng qo‘llash orqali soliq qarzdorligini undirish 
samaradorligini yanada oshirish mumkin.

X U L O S A  V A  T A K L I F L A R
Tahlil natijalari shuni ko‘rsatadiki, AQSh, Buyuk Britaniya, Estoniya, Janubiy Koreya va Avstraliya 

tajribalarida soliq qarzdorligini boshqarishning asosiy tamoyili majburiy undirish choralarini kuchaytirish emas, 
balki qarzdorlikning yuzaga kelishini erta aniqlash, zamonaviy axborot texnologiyalaridan foydalanish, soliq 
to‘lovchilar bilan samarali muloqotni yo‘lga qo‘yish hamda ularning moliyaviy holatidan kelib chiqib individual 
yondashuvni qo‘llashdan iborat. Mazkur tajribalarni O‘zbekiston soliq ma’muriyatchiligi amaliyotiga bosqichma-
bosqich tatbiq etish soliq qarzdorligini qisqartirish, budjet daromadlari barqarorligini ta’minlash va soliq 
ma’muriyatchiligi samaradorligini yanada oshirishga xizmat qiladi.

